
PRESS INFORMATION DEPARTMENT. GOVERNMENT OF THE PEOPLE’S REPUBLIC OF BANGLADESH






তথ্যবিবরণী                                                                                                     নম্বর: ১৬৩৪
শেখ হাসিনার নেতৃত্বে বাংলাদেশের উন্নয়ন-অগ্রযাত্রায় মুগ্ধ সিঙ্গাপুর

ঢাকা, ৬ বৈশাখ (১৯ এপ্রিল) : 

প্রধানমন্ত্রী শেখ হাসিনার নেতৃত্বে বাংলাদেশের চলমান উন্নয়ন-অগ্রযাত্রায় মুগ্ধ সিঙ্গাপুর। আজ সিঙ্গাপুরের রাষ্ট্রপতি ভবন ইস্তানায় সিঙ্গাপুরের রাষ্ট্রপতি হালিমাহ্‌ ইয়াকুবের সাথে বাংলাদেশের পররাষ্ট্রমন্ত্রী ড. এ কে আব্দুল মোমেনের সাক্ষাৎকালে সিঙ্গাপুরের রাষ্ট্রপতি একথা বলেন। সাক্ষাৎকালে সিঙ্গাপুরের রাষ্ট্রপতি মিয়ানমারের বাস্তুচ্যূত দশ লক্ষাধিক রোহিঙ্গাকে আশ্রয়দানের জন্য বাংলাদেশ সরকারের ভূয়সী প্রশংসা করেন। এসময় পররাষ্ট্রমন্ত্রী ড. মোমেন বাস্তুচ্যূত রোহিঙ্গাদের তাদের নিজ দেশ মায়ানমারে ফিরিয়ে নিতে মায়ানমার সরকারের ওপর আন্তর্জাতিক চাপ অব্যাহত রাখার বিষয়ে গুরুত্বারোপ করেন এবং সিঙ্গাপুর সরকারের সহযোগিতা কামনা করেন। এছাড়া সেক্টোরাল ডায়ালগ পার্টনার হিসেবে বাংলাদেশের অন্তর্ভুক্তির প্রস্তাবটি আসিয়ান-এর শীর্ষ পর্যায়ের সভায় উপস্থাপনসহ ইতিবাচকভাবে বিবেচনার জন্যে তিনি সিঙ্গাপুর সরকারের প্রতি অনুরোধ জানান। উভয় ক্ষেত্রেই সিঙ্গাপুর সরকারের সম্ভাব্য সকল সহযোগিতার বিষয়ে রাষ্ট্রপতি হালিমাহ্‌ ইয়াকুব বাংলাদেশের পররাষ্ট্রমন্ত্রীকে আশ্বস্ত করেন।

বাংলাদেশ-সিঙ্গাপুর কূটনৈতিক সম্পর্কের সুবর্ণজয়ন্তীতে বন্ধুপ্রতিম দু'দেশের সহযোগিতা ও যোগাযোগ আরো নিবিড় হবে বলে সিঙ্গাপুরের রাষ্ট্রপতি আশা প্রকাশ করেন। দু'দেশের মধ্যে ব্যবসা ও বিনিয়োগ আরো বৃদ্ধির লক্ষ্যে দ্রুততম সময়ে একটি দ্বিপাক্ষিক মুক্ত বাণিজ্য চুক্তি  (Free Trade Agreement) চূড়ান্তকরণ ও স্বাক্ষর, সিঙ্গাপুরে বাংলাদেশের শ্রমবাজার সম্প্রসারণ, প্রবাসী শ্রমজীবীদের স্বার্থসংরক্ষণ, কৃষি, শিল্প, শিক্ষা, চিকিৎসা, জ্বালানী ও আইসিটিসহ বিভিন্ন খাতে প্রশিক্ষণের সুযোগ ও প্রযুক্তিগত সহযোগিতা বৃদ্ধির বিষয়ে ড. মোমেন বিশেষ গুরুত্ব আরোপ করেন।

এ সময় ড. মোমেন সিঙ্গাপুরের রাষ্ট্রপতিকে বাংলাদেশের রাষ্ট্রপতি ও প্রধানমন্ত্রীর পক্ষ থেকে শুভেচ্ছা জানান এবং বাংলাদেশ সফরের জন্য তাঁকে আমন্ত্রণ জানান।

উল্লেখ্য, সিঙ্গাপুর সরকারের আমন্ত্রণে পররাষ্ট্রমন্ত্রী ড. মোমেন তিন দিনের সরকারি সফরে বর্তমানে সিঙ্গাপুরে অবস্থান করছেন।

# 
মোহসিন/নাইচ/সঞ্জীব/সেলিম/২০২২/২২১০ ঘণ্টা 
তথ্যবিবরণী                                                                                                     নম্বর: ১৬৩৩
জাতিসংঘে বাংলাদেশ স্থায়ী মিশনে ঐতিহাসিক ‘মুজিবনগর দিবস’ উদ্‌যাপন
নিউইয়র্ক  (১৯ এপ্রিল) : 


প্রতিবারের মতো এবারও জাতিসংঘে বাংলাদেশ স্থায়ী মিশনে ঐতিহাসিক ‘মুজিবনগর দিবস’ উদ্‌যাপিত হয়। অনুষ্ঠানে মুজিবনগর সরকারের রাষ্ট্রপতি, জাতির পিতা বঙ্গবন্ধু শেখ মুজিবুর রহমান, উপ-রাষ্ট্রপতি সৈয়দ নজরুল ইসলাম ও প্রধানমন্ত্রী তাজউদ্দিন আহমেদসহ এ সরকারের প্রয়াত সকল সদস্য, জাতীয় চার নেতা এবং মহান মুক্তিযুদ্ধের ত্রিশ লাখ শহিদের আত্মার মাগফিরাত কামনা করে বিশেষ মোনাজাত করা হয়। পরে দিবসটি উপলক্ষ্যে প্রদত্ত রাষ্ট্রপতি ও প্রধানমন্ত্রীর বাণী পাঠ করে শুনানো হয়। অনুষ্ঠানে মুজিবনগর সরকারের ওপর একটি প্রামাণ্য ভিডিও প্রদর্শন করা হয়।
মুজিবনগর দিবসের তাৎপর্য ও নামকরণের ইতিহাস তুলে ধরে অনুষ্ঠানে স্বাগত বক্তব্য দেন জাতিসংঘে নিযুক্ত বাংলাদেশের স্থায়ী প্রতিনিধি রাষ্ট্রদূত রাবাব ফাতিমা। তিনি বলেন, জাতির পিতার নেতৃত্বে ২৩ বছরের স্বাধীনতা সংগ্রাম বাঙালি জাতিকে মহান মুক্তিযুদ্ধের দিকে পরিচালিত করেছিল আর ১৯৭১ সালের ঐতিহাসিক ৭ মার্চের ভাষণের বাঙালি জাতি নিজেদেরকে প্রস্তুত করতে শুরু করে। ঠিক সেসময়ে ২৫ মার্চ অপারেশন সার্চ লাইটের নামে পাকিস্তানি বাহিনী নিরস্ত্র বাঙালিদের ওপর নির্মম হত্যাযজ্ঞ চালায়। পরে ২৬ মার্চে জাতির পিতার স্বাধীনতার ঘোষণার মাধ্যমে বাঙালি জাতি ঝাঁপিয়ে পড়ে মহান মুক্তিযুদ্ধে। ১০ এপ্রিল গঠিত মুজিবনগর সরকার ১৭ এপ্রিল আনুষ্ঠানিকভাবে শপথ গ্রহণ করে। তাই মহান মুক্তিযুদ্ধের প্রাতিষ্ঠানিক স্বীকৃতি ও আইনগত ভিত্তি স্থাপনে মুজিবনগর সরকারের কোন বিকল্প ছিল না।
মুজিবনগর সরকারের নেতৃত্ব, কৌশল ও সময়োপযোগী দিকনির্দেশনার ফলে মুক্তিযুদ্ধ দ্রুততম সময়ে সফল সমাপ্তির দিকে এগিয়ে যায় মর্মে উল্লেখ করে রাষ্ট্রদূত ফাতিমা বলেন, মুজিবনগর সরকারের সবচেয়ে বড় চ্যালেঞ্জ ছিল প্রতিকূল পরিবেশ মোকাবিলা করে বিশ্ব জনমতকে বাংলাদেশের পক্ষে আনা যা তারা অত্যন্ত সফলতার সাথে করতে পেরেছিল। এই সরকার বিশ্ব সম্প্রদায়কে বাংলাদেশের পক্ষে আনতে বেশ কিছু সময়োযোগী পদক্ষেপ গ্রহণ করে। ভারতসহ বিশ্বের বিভিন্ন দেশের পাকিস্তানি দূতাবাসে কর্মরত বাঙালি কূটনীতিকরা যেন দ্রুত পাকিস্তানের পক্ষ ত্যাগ করে মুজিবনগর সরকারের পক্ষে আনুগত্য প্রকাশ করেন, সে উদ্যোগ গ্রহণ করে। 
প্রবাসে বেড়ে ওঠা নতুন প্রজন্মের মাঝে মুজিবনগর সরকারের ইতিহাস, মহান মুক্তিযুদ্ধের ইতিহাস ও তাৎপর্য তুলে ধরার আহ্বান জানান রাষ্ট্রদূত ফাতিমা। তিনি বলেন, প্রধানমন্ত্রী শেখ হাসিনার নেতৃত্বে জাতিসংঘসহ আন্তর্জাতিক অঙ্গনে বাংলাদেশের অবস্থান আরও সুদৃঢ় করতে আমরা স্ব স্ব অবস্থান থেকে কাজ করে যাবো, মুজিবনগর দিবসে এই হোক আমাদের অঙ্গীকার।
# 
নাইচ/সঞ্জীব/সেলিম/২০২২/২১৩০ ঘণ্টা 
তথ্যবিবরণী                                                                                                                                নম্বর : ১৬৩২
সিন্ডিকেট করে যারা  দ্রব্যমূল্য বাড়িয়ে দেয় তারা দেশ ও জাতির শত্রু
                                                                -- শিল্প প্রতিমন্ত্রী
ঢাকা, ৬ বৈশাখ (১৯ এপ্রিল) :


শিল্প প্রতিমন্ত্রী কামাল আহমেদ মজুমদার বলেছেন, কিছু ব্যবসায়ী সিন্ডিকেট করে দ্রব্যমূল্য বাড়িয়ে দেয়, তারা দেশ ও জাতির শত্রু। তিনি বলেন, পবিত্র রমজান মাসে দ্রব্যমূল্য কমিয়ে যারা মুসলমানদের জন্য এগিয়ে আসবেন তারাই প্রকৃত দেশপ্রেমিক মানুষ এবং দেশ ও ইসলামের বন্ধু।     


প্রতিমন্ত্রী আজ মিরপুর আদর্শ উচ্চ বিদ্যালয়  প্রাঙ্গণে ঢাকা মহানগর উওর কাফরুল থানা আওয়ামী লীগের ১৪ ও ৯৪ নং ওয়ার্ড আওয়ামী লীগ আয়োজিত ইফতার মাহফিল ও দোয়া অনুষ্ঠানে প্রধান অতিথির বক্তব্যে এসব কথা বলেন।

অনুষ্ঠানে ঢাকা মহানগর উওর কাফরুল থানা আওয়ামী লীগের ৯৪ নং ওয়ার্ড আওয়ামী লীগের সভাপতি মোঃ মইজউদ্দিনের সভাপতিত্বে আওয়ামী লীগের নেতৃবৃন্দ বক্তৃতা করেন।

শিল্প প্রতিমন্ত্রী বলেন, করোনা মহামারির কারণে আমরা গত দুবছর ইফতার মাহফিল অনুষ্ঠান করতে পারিনি। প্রধানমন্ত্রী শেখ হাসিনার দক্ষ নেতৃত্বে করোনা মহামারি আজ নিয়ন্ত্রণে। তিনি বলেন, দেশে পদ্মা সেতু, মেট্রো রেল প্রকল্প, সড়ক যোগাযোগ ব্যবস্থার আধুনিকায়ন, তথ্যপ্রযুক্তির অগ্রগতি, বিদ্যুৎ উৎপাদন, মাথাপিছু আয় বৃদ্ধি, খাদ্যে স্বয়ংসম্পূর্ণতা অর্জনসহ সর্বক্ষেত্রে সরকার এগিয়ে যাচ্ছে। তিনি সরকারের রূপকল্প ২০৪১ বাস্তবায়নে সকলকে এগিয়ে আসার আহ্বান জানান।
#

রফিকুল/পাশা/নাইচ/সঞ্জীব/জয়নুল/২০২২/২০৫০ঘণ্টা
 

তথ্যবিবরণী                                                                                                নম্বর : ১৬৩১
ক্রিকেটার মোশাররফ হোসেন রুবেলের মৃত্যুতে যুব ও ক্রীড়া প্রতিমন্ত্রীর শোক
ঢাকা, ৬ বৈশাখ (১৯ এপ্রিল) :


বাংলাদেশ জাতীয় ক্রিকেট দলের সাবেক ক্রিকেটার মোশাররফ হোসেন রুবেলের মৃত্যুতে গভীর শোক ও দুঃখ প্রকাশ করেছেন  যুব ও ক্রীড়া প্রতিমন্ত্রী মোঃ জাহিদ আহসান রাসেল।

প্রতিমন্ত্রী আজ এক শোকবার্তায় মরহুমের বিদেহী আত্মার মাগফিরাত কামনা করেন এবং শোকসন্তপ্ত পরিবারের প্রতি গভীর সমবেদনা জানান। প্রতিমন্ত্রী বলেন, মোশাররফ হোসেন রুবেল দেশের একজন প্রতিভাবান ক্রিকেটার ছিলেন। অসময়ে তার এ চলে যাওয়া দেশের ক্রীড়াঙ্গনে এক অপূরণীয় ক্ষতি। আমি তার বিদেহী আত্মার মাগফিরাত কামনা করছি।

প্রতিমন্ত্রী আরো বলেন, ক্রিকেটার রুবেল ক্যান্সারে আক্রান্ত হলে প্রধানমন্ত্রী তার উন্নত চিকিৎসার জন্য সহযোগিতার হাত বাড়িয়েছিলেন। যুব ও ক্রীড়া মন্ত্রণালয়ও সবসময়  তার পাশে থেকে সহযোগিতা করেছে।
#

বিএনপি শুধু ভোটের সময় কড়া মুসলমান, কাজের বেলায় নেই

                                        -- তথ্য ও সম্প্রচার মন্ত্রী

ঢাকা, ৬ বৈশাখ (১৯ এপ্রিল): 

তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, 'বিএনপি ভোটের সময় কড়া মুসলমান হয়ে যায়, ভোট চলে গেলে ইসলামের জন্য, আলেম-ওলামাদের জন্য কাজের কথা ভুলে যায়।'

এরশাদ সাহেব ইসলামকে রাষ্ট্রধর্ম করেছেন, বেগম খালেদা জিয়া আলেম-ওলামাদের মাথায় হাত বুলিয়ে ভোট নিয়েছেন, কিন্তু ইসলামের খেদমতে তারা কাজ করেননি উল্লেখ করে তিনি বলেন, শুধু ভোটের সময় যারা কড়া মুসলমান হয়, তাদের বিষয়ে সতর্ক থাকতে হবে।  

 
আজ রাজধানীতে জাতীয় প্রেসক্লাবে বাংলাদেশ ইউনাইটেড ইসলামী পার্টির ইফতার ও আলোচনা সভায় প্রধান অতিথির বক্তৃতায় মন্ত্রী এসব কথা বলেন। ইউনাইটেড ইসলামী পার্টির চেয়ারম্যান মাওলানা মোঃ ইসমাইল হোসাইনের সভাপতিত্বে ধর্ম প্রতিমন্ত্রী মোঃ ফরিদুল হক খান বিশেষ অতিথি হিসেবে বক্তব্য দেন। 

গত সাড়ে তেরো বছর আওয়ামী লীগ দেশ পরিচালনার আগে অনেক সরকার এসেছে, কিন্তু ইসলামের খেদমতে অন্য কেউ এতো কাজ করেনি উল্লেখ করে ড. হাছান বলেন, 'ইসলামী আরবী বিশ্ববিদ্যালয়ের দাবি ছিল শতবর্ষ পুরনো। বিএনপি জামাতকে নিয়ে, এরশাদ সাহেব মাওলানা মান্নানকে নিয়ে ক্ষমতায় ছিলেন। ভোটের সময় তারা ইসলামের কথা খুব বক্তৃতা করেছেন, কিন্তু কেউ সেই দাবি পূরণ করেনি। বঙ্গবন্ধুকন্যা শেখ হাসিনাই ইসলামী আরবী বিশ্ববিদ্যালয় প্রতিষ্ঠা করেছেন।'

'একইভাবে কওমি মাদ্রাসাকে স্বীকৃতি দেয়া হবে এটি কেউ কল্পনা করতে পারেনি, প্রধানমন্ত্রী শেখ হাসিনা সেই স্বীকৃতি দিয়েছেন এবং স্বীকৃতি দিলেও চাকুরি হবে না এমন মন্তব্যকারীদের বিস্মিত করে শুধু চাকুরিই নয়, সরকারি চাকুরি দিয়েছেন', উল্লেখ করেন মন্ত্রী। 

দেশে প্রায় এক লাখ মসজিদভিত্তিক মক্তব প্রতিষ্ঠা, মক্তবপ্রতি শিক্ষককে মাসে পাঁচ হাজার দুইশত টাকা ভাতা দেয়া, পাশাপাশি বিশ হাজার দারুল আরকাম ইবতেদায়ী মাদ্রাসাকে বারো হাজার টাকা করে মাসিক ভাতা দেয়া শেখ হাসিনা নিজ উদ্যোগে চালু করেছেন, জানান তিনি। 

সম্প্রচার মন্ত্রী হাছান মাহ্‌মুদ বলেন, 'বহু ইসলামী রাষ্ট্র আছে, কিন্তু একমাত্র বাংলাদেশেই বঙ্গবন্ধুকন্যার নেতৃত্বে সারাদেশে একসাথে প্রতি জেলা ও উপজেলায় ছয়শ' মসজিদ নির্মিত হচ্ছে। এ মসজিদগুলো বাইরে থেকে দেখলে চোখ জুড়িয়ে যায়, ভেতরে ঢুকলে মন জুড়িয়ে যায়। ঢাকার বায়তুল মুকাররম মসজিদে কোনো গম্বুজ ছিলো না। জননেত্রী শেখ হাসিনা প্রথমবার ক্ষমতায় এসে এর ভিত্তিপ্রস্তর স্থাপন করলেন এবং মাঝখানে বিএনপি ও তত্ত্বাবধায়ক কোনো সরকারই এই কাজ সমাপ্ত করতে পারেনি, আবার ক্ষমতায় এসে পরম করুণাময়ের ইচ্ছায় শেখ হাসিনাই এটি সমাপ্ত করলেন।' 

ধর্ম প্রতিমন্ত্রী মোঃ ফরিদুল হক খান বলেন, দুনিয়াতে হিসাব নিকাশ করে জীবন পরিচালনার মধ্যেই পরলোকের জীবনের শান্তি নিহিত। 

সাবেক এমপি আলহাজ্ব মোঃ সিরাজুল ইসলাম মোল্লা, হুসেইন মুহম্মদ এরশাদ ট্রাস্টের চেয়ারম্যান কাজী মোঃ মামুনুর রশীদ, ইসলামিক ফাউন্ডেশনের পরিচালনা পর্ষদ সদস্য ড. মুফতি মাওলানা কাফিল উদ্দিন সরকার সালেহী, ইউনাইটেড ইসলামী পার্টির মহাসচিব শাইখুল হাদিস মাওলানা মুফতি শাহাদাত হোসাইন প্রমুখ সভায় বক্তব্য রাখেন। 

সাংবাদিক শাহেদ চৌধুরীর মায়ের ইন্তেকালে তথ্যমন্ত্রীর শোক

দৈনিক সমকাল পত্রিকার নগর সম্পাদক ও জাতীয় প্রেসক্লাবের কোষাধ্যক্ষ শাহেদ চৌধুরীর মা শরফুন্নাহার চৌধুরীর মৃত্যুতে গভীর শোক ও দুঃখ প্রকাশ করেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ। 

আজ ভোরে নরসিংদীতে নিজ গৃহে বার্ধক্যজনিত কারণে শরফুন্নাহার চৌধুরীর (৭৮) শেষ নিঃশ্বাস ত্যাগের সংবাদে শোকাহত মন্ত্রী প্রয়াতের আত্মার শান্তিকামনা করেন। সাংবাদিক শাহেদ চৌধুরী ও তার শোকাহত পরিবারের সদস্যদের প্রতি গভীর সমবেদনা জানান ড. হাছান মাহ্‌মুদ। 

#

মুক্তাগাছার উন্নয়নে এলাকার সকলকে ঐক্যবদ্ধ থাকার আহ্বান সংস্কৃতি প্রতিমন্ত্রীর

ঢাকা, ৬ বৈশাখ (১৯ এপ্রিল): 

নিজ নির্বাচনি এলাকা ময়মনসিংহ-৫ এর অন্তর্গত মুক্তাগাছা উপজেলার উন্নয়নে এলাকার সকলকে ঐক্যবদ্ধ থাকার আহ্বান জানিয়েছেন সংস্কৃতি প্রতিমন্ত্রী কে এম খালিদ।
প্রতিমন্ত্রী আজ রাজধানীর জাতীয় প্রেসক্লাবের আবদুস সালাম মিলনায়তনে ঢাকাস্থ মুক্তাগাছা উপজেলা ছাত্রকল্যাণ সমিতি আয়োজিত নবীন বরণ ও ইফতার মাহফিল অনুষ্ঠানে প্রধান অতিথির বক্তব্যে এ আহ্বান জানান।
প্রধান অতিথি বলেন, বর্তমান ক্ষমতাসীন আওয়ামী লীগ সরকারের সময়ে মুক্তাগাছা উপজেলায় উন্নয়নের জোয়ার বইছে। সাম্প্রতিক বিভিন্ন উন্নয়ন কর্মকাণ্ডের বর্ণনা দিয়ে সংস্কৃতি প্রতিমন্ত্রী বলেন, মুক্তাগাছার আর কে হাইস্কুল সরকারিকরণ করা হয়েছে, সরকারি কলেজে অনার্স ও মাস্টার্স চালুসহ দ্বিতীয় ক্যাম্পাস নির্মাণের কাজ চলমান। কে এম খালিদ বলেন, রাতের মুক্তাগাছা এখন আলো ঝলমলে। ১১০৭ কোটি টাকা ব্যয়ে ময়মনসিংহ-মুক্তাগাছা-মধুপুর সড়ক প্রশস্তকরণ প্রকল্পের কাজ শুরু হয়েছে। ১৪৭ কোটি টাকা ব্যয়ে মুক্তাগাছা উপজেলার বিভিন্ন গ্রামীণ সড়ক নির্মাণ ও সংস্কার প্রকল্প হাতে নেয়া হয়েছে। এছাড়া ছোট-বড় আরো বিভিন্ন প্রকল্পের কাজ চলমান রয়েছে।

প্রতিমন্ত্রী বলেন, ধর্মবর্ণ দলমতনির্বিশেষে আমরা সবাই মুক্তাগাছার সন্তান। তিনি বলেন, মুক্তাগাছার উন্নয়নে কাজ করে যাচ্ছি ও ভবিষ্যতে আরো উন্নয়ন করা হবে। এলাকায় ভালো স্কুল-কলেজ, রাস্তাঘাট নির্মিত হলে এর সুফল সবাই ভোগ করেন বলে তিনি এ সময় উল্লেখ করেন।
ঢাকাস্থ মুক্তাগাছা উপজেলা ছাত্রকল্যাণ সমিতির সভাপতি মোঃ নাকিব হোসেন এর সভাপতিত্বে অনুষ্ঠানে বিশেষ অতিথি হিসেবে বক্তৃতা করেন রাজশাহী বিশ্ববিদ্যালয়ের চিত্রকলা, প্রাচ্যকলা ও ছাপচিত্র বিভাগের সভাপতি প্রফেসর ড. হীরা সোবহান; ঢাকাস্থ মুক্তাগাছা উপজেলা ছাত্রকল্যাণ সমিতির উপদেষ্টা হাফিজুর রহমান হাফিজ এবং সমিতির প্রতিষ্ঠাতা সভাপতি ও বাংলাদেশ আওয়ামী যুবলীগের কেন্দ্রীয় কার্যনির্বাহী সদস্য মোঃ বজলুল করিম মীর। স্বাগত বক্তৃতা করেন বাংলাদেশ টেলিভিশন এর সাংস্কৃতিক প্রতিবেদক ও মুক্তাগাছার কৃতি সন্তান ফয়জুল্লাহ সাঈদ। অনুষ্ঠান সঞ্চালনা করেন ঢাকাস্থ মুক্তাগাছা উপজেলা ছাত্রকল্যাণ সমিতির সদস্য-সচিব এম জে এইচ নোমান।
#

ফয়সল/পাশা/এনায়েত/রফিকুল/সেলিম/২০২২/২০০০ ঘণ্টা
তথ্যবিবরণী                                                                                                নম্বর : ২৬২৮
‘Capacity Building of BEZA on EZ Management
and Investment Promotion’ শীর্ষক প্রকল্পের উদ্বোধন
ঢাকা, ৬ বৈশাখ (১৯ এপ্রিল) :    


বাংলাদেশ অর্থনৈতিক অঞ্চল কর্তৃপক্ষের (বেজা)-এর অর্থনৈতিক অঞ্চল ব্যবস্থাপনা ও বিনিয়োগ প্রচারের সক্ষমতা বৃদ্ধির লক্ষ্যে গৃহীত ‘Capacity Building of BEZA on EZ Management and Investment Promotion’ শীর্ষক প্রকল্পের আনুষ্ঠানিক উদ্বোধন আজ বাংলাদেশ অর্থনৈতিক অঞ্চল কর্তৃপক্ষের সম্মেলন কক্ষে অনুষ্ঠিত হয়েছে। বাংলাদেশে নিযুক্ত জাপানের রাষ্ট্রদূত Naoki Ito অনুষ্ঠানে প্রধান অতিথি হিসেবে উপস্থিত ছিলেন। এছাড়া অন্যান্যের মধ্যে উপস্থিত ছিলেন অর্থনৈতিক সম্পর্ক বিভাগের অতিরিক্ত সচিব মুহম্মদ আশরাফ আলী ফারুক, জাইকা বাংলাদেশের Chief Representative Yuho Hayakawa Ges †R‡Uªv-Gi Country Representative Yuji Ando অনুষ্ঠানে সভাপতিত্ব করেন বেজা’র নির্বাহী চেয়ারম্যান শেখ ইউসুফ হারুন। সভায় প্রকল্পের সামগ্রিক বিষয়ে পাওয়ার পয়েন্ট উপস্থাপনা করেন বেজা’র মহাব্যবস্থাপক (প্রশাসন ও অর্থ) ও প্রকল্প পরিচালক মোহাম্মদ হাসান আরিফ। 


জাইকা’র কারিগরি সহায়তায় সকল বিনিয়োগকারীদের ‘ওয়ান স্টপ সার্ভিস’ প্রদানের কার্যক্রম ত্বরান্বিত করতে ২০১৭ সালের এপ্রিল মাসে শুরু হয় Project for Promoting Investment and Enhancing Industrial Competitiveness in Bangladesh: BEZA । এ প্রকল্পের ফলে বাংলাদেশ অর্থনৈতিক অঞ্চল কর্তৃপক্ষ-এর উদ্যোগী ভূমিকায় ওয়ান স্টপ সার্ভিস আইন এবং বিধিমালা জারি করা হয়। বেজা’র নিরলস প্রচেষ্টার কারণে বিনিয়োগকারীদের সেবা প্রদানকারী প্রতিষ্ঠানসমূহকে যথাসময়ে সেবা প্রদানের বাধ্যবাধকতার আওতায় আনা সম্ভব হয়েছে। বর্তমানে বেজা দেশি ও বিদেশি বিনিয়োগকারীদের শিল্প স্থাপন করার ক্ষেত্রে সংশ্লিষ্ট বিভিন্ন দপ্তর থেকে ১২৫টি সেবা (৪৮টি অনলাইন সেবাসহ) ওয়ান স্টপ সার্ভিস সেন্টারের মাধ্যমে প্রদান করছে। 


উক্ত প্রকল্পের সাফল্যের ধারাবাহিকতায় জাইকার কারিগরি সহায়তায় ‘The Project for Capacity Building of BEZA on EZ Management and Investment Promotion’ শীর্ষক প্রকল্পটির পরিকল্পনা গ্রহণ করা হয় ২০২১ সালে। প্রকল্পের মূল লক্ষ্য হল অর্থনৈতিক অঞ্চলের ব্যবস্থাপনা বিষয়ে বেজা’র সক্ষমতা বৃদ্ধি এবং বিনিয়োগ উন্নয়নের মাধ্যমে বৈদেশিক বিনিয়োগের পথ সুগম করে অর্থনৈতিক উন্নতি সাধন। 


অনুষ্ঠানে প্রধান অতিথির বক্তব্যে রাষ্ট্রদূত  Naoki Ito প্রকল্পের আনুষ্ঠানিক উদ্বোধনে বেজা ও জাইকাকে আন্তরিক ধন্যবাদ জানিয়ে বলেন, জাপান ও বাংলাদেশের দ্বিপাক্ষিক সম্পর্কের আভিজাত্য ও সৌন্দর্য দিনে দিনে ডানা মেলছে এবং এ প্রকল্প উদ্বোধনের মাধ্যমে আরেকটি মাইলফলক অর্জন করেছে। বাংলাদেশের সমৃদ্ধির এ অগ্রযাত্রার সঙ্গী হতে পেরে জাপানের সরকার তথা জনগণ গর্বিত। তিনি আরো উল্লেখ করেন, কোভিড-১৯ মহামারির প্রভাব কাটিয়ে উঠে এবং বিনিয়োগকারীদের প্রতি সেবার মান বাড়িয়ে বাংলাদেশ ৭.৫% জিডিপি প্রবৃদ্ধির পথে ইতিবাচকভাবে অগ্রসর হচ্ছে। 


অনুষ্ঠানের বেজা’র নির্বাহী চেয়ারম্যান (সিনিয়র সচিব) শেখ ইউসুফ হারুন বলেন, BEZA এবং JICA -এর পারস্পরিক সহযোগিতা এবং সহায়তার ফলে এই প্রকল্পের সকল লক্ষ্য ও ফলাফল বাস্তবায়িত হবে। তিনি বলেন,  বিনিয়োগ বৃদ্ধির অন্যতম প্রধান বিষয় হল সেবা প্রদান সক্ষমতা এবং প্রোমোশন কার্যক্রম, যা এই প্রকল্পের মাধ্যমে অর্জন করা সম্ভব হবে।
#

শিবলী/পাশা/এনায়েত/রফিকুল/জয়নুল/২০২২/১৯০০ঘণ্টা

তথ্যবিবরণী                                                                                                                      নম্বর : ১৬২৭
সমকালের নগর সম্পাদক শাহেদ চৌধুরীর মাতার মৃত্যুতে কৃষিমন্ত্রীর শোক
ঢাকা, ৬ বৈশাখ (১৯ এপ্রিল) :


দৈনিক সমকালের নগর সম্পাদক শাহেদ চৌধুরীর মাতা শরফুন্নাহার এর মৃত্যুতে গভীর শোক ও দুঃখ প্রকাশ করেছেন কৃষিমন্ত্রী ড. মোঃ আব্দুর রাজ্জাক।

মন্ত্রী আজ এক শোকবার্তায় মরহুমার বিদেহী আত্মার মাগফেরাত কামনা করেন ও শোকসন্তপ্ত পরিবারের সদস্যদের প্রতি গভীর  সমবেদনা জানান।
#
কামরুল/পাশা/এনায়েত/রফিকুল/জয়নুল/২০২২/১৬৫৫ঘণ্টা

তথ্যবিবরণী                                                                                                                           নম্বর: ১৬২৬
কোভিড-১৯ সংক্রান্ত সর্বশেষ প্রতিবেদন 
ঢাকা, ৬ বৈশাখ (১৯ এপ্রিল) : 

স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল সোমবার সকাল ৮টা থেকে মঙ্গলবার সকাল ৮টা পর্যন্ত ২৪ ঘণ্টায় দেশে ৫০ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার শূন্য দশমিক ৯০ শতাংশ। এ সময় ৫ হাজার ৫৪৫ জনের নমুনা পরীক্ষা করা হয়েছে।      
গত ২৪ ঘণ্টায় কোভিড আক্রান্ত কোনো রোগীর মৃত্যু হয়নি। এ পর্যন্ত ২৯ হাজার ১২৬ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৯১ হাজার ৫২৮ জন।

# 
জাকির/পাশা/রফিকুল/রেজাউল/২০২২/১৬১৪ ঘণ্টা 
তথ্যবিবরণী                                                                                                                           নম্বর: ১৬২৫

কৃষকদের অগ্রাধিকার দিয়েই কাজ করে যাচ্ছে সরকার
                                      --এনামুল হক শামীম
ঢাকা ৬ বৈশাখ, (১৯ এপ্রিল) :

পানি সম্পদ উপমন্ত্রী একেএম এনামুল হক শামীম  বলেছেন, বঙ্গবন্ধু ক্ষুধা ও দারিদ্র্যমুক্ত বাংলাদেশের স্বপ্ন দেখেছিলেন। তাঁর স্বপ্নের সোনার বাংলায় তিনি দেখতে চেয়েছিলেন দেশের কৃষি ও কৃষকের সর্বাঙ্গীন উন্নয়ন এবং স্বনিভর্রতা। একারণে স্বাধীনতার পর তিনি সবুজ বিপ্লবের ডাক দিয়েছিলেন। তিনি এ দেশের কৃষকের মুখে হাসি ফোটাতে চেয়েছিলেন। বঙ্গবন্ধুর দেখানো পথেই প্রধানমন্ত্রী শেখ হাসিনার সরকার কৃষকদের অগ্রাধিকার দিয়েই কাজ করে যাচ্ছে। সরকারের প্রদত্ত সুবিধা ঘরে বসেই পেয়ে যাচ্ছেন কৃষকেরা। তাই দেশের উন্নয়নের জন্য কৃষির সমৃদ্ধ অনস্বীকার্য।
আজ কৃষক লীগের ৫০তম প্রতিষ্ঠাবার্ষিকী উপলক্ষ্যে জেলার নড়িয়ায় উপজেলা কৃষক লীগ আয়োজিত আলোচনা সভায় ভার্চুয়ালি যুক্ত হয়ে প্রধান অতিথির বক্তব্যে উপমন্ত্রী এসব কথা বলেন।
শামীম বলেন, প্রধানমন্ত্রী শেখ হাসিনার সরকার কৃষকবান্ধব সরকার। এ দেশের দরিদ্র কৃষকদের কথা চিন্তা করে বর্তমান সরকার ভরতুকি দিয়ে কৃষকদের মাঝে সার, বীজ, কীটনাশকসহ কৃষি উপকরণ বিতরণ করছে। প্রধানমন্ত্রীর নেতৃত্বের কারণে বাংলাদেশে আজ খাদ্য উৎপাদনে স্বয়ংসম্পূর্ণ।
এনামুল হক শামীম বলেন, বিএনপি জোট সরকারের আমলে সারের জন্য ২০ জন কৃষককে জীবন দিতে হয়েছে। ঐ সময় সার আর ডিজেলের জন্যে হাহাকারে সময় কেটেছে কৃষকের। বর্তমান সরকার পাঁচ দফায় সারের মূল্য কমিয়েছেন। সরকার প্রতি বছর সারে ২৮ হাজার কোটি টাকা ভরতুকি দিচ্ছে। পাশাপাশি প্রণোদনার সার ও বীজ বিতরণ, ভরতুকি মূল্যে কৃষি যন্ত্র সরবরাহ কার্যক্রম অব্যাহত রেখেছে।
উপমন্ত্রী বলেন, জাতির পিতা বঙ্গবন্ধু শেখ মুজিবুর রহমান যুদ্ধবিধ্বস্ত স্বাধীন বাংলাদেশে মাত্র কয়েক মাসের মধ্যে শোষিত-নিপীড়িত কৃষকের ভাগ্য পরিবর্তন করার জন্য কৃষক লীগ গঠন করেছিলেন। কৃষক লীগ দেশের অনেক অর্জনের অংশীদার। তাই আগামী নির্বাচনেও বঙ্গবন্ধুকন্যা শেখ হাসিনাকে পঞ্চমবারের মতো ক্ষমতায় আনতে কৃষক লীগের প্রতিটি নেতাকর্মী আরো সুদৃঢ়ভাবে দায়িত্ব পালন করবে।
নড়িয়া উপজেলা কৃষক লীগের সভাপতি বীর মুক্তিযোদ্ধা আব্দুর রহমান মাস্টারের সভাপতিত্বে ও সাধারণ সম্পাদক রফিক হাওলাদারের সঞ্চালনায় সভায় বিশেষ অতিথি ছিলেন নড়িয়া পৌরসভার মেয়র আবুল কালাম আজাদ, উপজেলা আওয়ামী লীগের ভারপ্রাপ্ত সভাপতি বীর মুক্তিযোদ্ধা ফজলুল হক মাল, সাধারণ সম্পাদক মাস্টার হাসানুজ্জামান খোকন, সহ-সভাপতি বাদশা শেখ, সাংগঠনিক সম্পাদক ভিপি সিরাজুল ইসলাম চুন্নু, দপ্তর সম্পাদক মাস্টার শাহআলম, তথ্য ও গবেষণা সম্পাদক গাজী মনির হোসেন ও সহ-প্রচার সম্পাদক লিমন বেপারী।

তথ্যবিবরণী                                                                                                              নম্বর: ১৬২৪

একনেকে প্রায় ৪ হাজার ৫৪১ কোটি টাকার ১১টি প্রকল্প অনুমোদন

ঢাকা ৬ বৈশাখ, (১৯ এপ্রিল) :
জাতীয় অর্থনৈতিক পরিষদের নির্বাহী কমিটি (একনেক) প্রায় ৪ হাজার ৫৪১ কোটি ৮১ লাখ টাকা ব্যয় সম্বলিত ১১ টি প্রকল্প অনুমোদন করেছে। সবগুলো প্রকল্প সরকারি অর্থায়নে বাস্তবায়িত হবে। । 
প্রধানমন্ত্রী এবং একনেক-এর চেয়ারপারসন শেখ হাসিনার সভাপতিত্বে আজ গণভবনের সাথে সংযুক্ত হয়ে ভিডিও কনফারেন্সিং-এর মাধ্যমে শেরেবাংলা নগরের এনইসি সম্মেলন কক্ষে অনুষ্ঠিত একনেক-এর সভায় এ অনুমোদন দেওয়া হয়।
অনুমোদিত প্রকল্পসমূহ হলো: তথ্য ও যোগাযোগ প্রযুক্তি বিভাগের “হার পাওয়ার প্রকল্প: প্রযুক্তির সহায়তায় নারীর ক্ষমতায়ন (২য় পর্যায়)” প্রকল্প; স্থানীয় সরকার, পল্লী উন্নয়ন ও সমবায় মন্ত্রণালয়ের ৪টি প্রকল্প যথাক্রমে “দুগ্ধ ঘাটতি উপজেলায় দুগ্ধ সমবায়ের কার্যক্রম সম্প্রসারণ” প্রকল্প; “নারায়ণগঞ্জ জেলার সদর উপজেলার জলাবদ্ধতা নিরসন” প্রকল্প; “বহদ্দারহাট বাড়ইপাড়া হতে কর্ণফুলী নদী পর্যন্ত খাল খনন (২য় সংশোধিত)” প্রকল্প; “ময়মনসিংহ সিটি কর্পোরেশনের বর্জ্য ব্যবস্থাপনার উন্নয়নসহ প্রয়োজনীয় যন্ত্রপাতি ও মেশিনারিজ সরবরাহ” প্রকল্প; পানি সম্পদ মন্ত্রণালয়ের ২টি প্রকল্প যথাক্রমে “কালিগঙ্গা নদীর ভাঙন হতে ঢাকা জেলার নবাবগঞ্জ এবং মানিকগঞ্জ জেলার সাটুরিয়া, ঘিওর, মানিকগঞ্জ সদর এবং সিংগাইর উপজেলার বিভিন্ন গুরুত্বপূর্ণ এলাকা রক্ষাকল্পে নদীতীর সংরক্ষণ” প্রকল্প এবং “পানগুছি নদীর ভাঙন হতে বাগেরহাট জেলার মোড়েলগঞ্জ উপজেলা সদর ও সংলগ্ন এলাকা সংরক্ষণ এবং বিশখালী নদী পুনঃখনন” প্রকল্প; রেলপথ মন্ত্রণালয়ের “ভারতের সাথে রেল সংযোগ স্থাপনের লক্ষ্যে চিলাহাটি এবং চিলাহাটি বর্ডারের মধ্যে ব্রডগেজ রেলপথ নির্মাণ (১ম সংশোধিত)” প্রকল্প; সড়ক পরিবহন ও সেতু মন্ত্রণালয়ের ৩টি প্রকল্প যথাক্রমে “সীমান্ত সড়ক (রাঙ্গামাটি, খাগড়াছড়ি ও বান্দরবান পার্বত্য জেলা) নির্মাণ-১ম পর্যায়) (১ম সংশোধিত)” প্রকল্প; “জেলা মহাসড়কসমূহ যথাযথ মান ও প্রশস্ততায় উন্নীতকরণ (কুমিল্লা জোন) (১ম সংশোধিত)” প্রকল্প এবং “নবীনগর-শিবপুর-রাধিকা আঞ্চলিক মহাসড়ক নির্মাণ ও উন্নয়ন (আর-২০৩) (১ম সংশোধিত)”প্রকল্প। 

পরিকল্পনা মন্ত্রী এম এ মান্নান;কৃষি মন্ত্রী মোঃ আব্দুর রাজ্জাক; তথ্য ও সম্প্রচার মন্ত্রী ড. হাছান মাহমুদ; স্থানীয় সরকার, পল্লী উন্নয়ন ও সমবায় মন্ত্রী মন্ত্রী মোঃ তাজুল ইসলাম; শিল্পমন্ত্রী নূরুল মজিদ মাহমুদ হুমায়ূন; পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন; ভূমিমন্ত্রী সাইফুজ্জামান চৌধুরী এবং সংশ্লিষ্ট মন্ত্রী ও প্রতিমন্ত্রীগণ সভার কার্যক্রমে অংশগ্রহণ করেন।


সভায় মন্ত্রিপরিষদ সচিব, প্রধানমন্ত্রীর মুখ্য সচিব, এসডিজি’র মুখ্য সমন্বয়ক পরিকল্পনা কমিশনের সদস্যবৃন্দ, সংশ্লিষ্ট মন্ত্রণালয়সমূহের সচিব এবং ঊর্ধ্বতন কর্মকর্তাগণ উপস্থিত ছিলেন।

